
ଲଙ୍କାପୋଡ଼ି କପି ଦେବ ବାରତା କହିଲା

ସେହିଦିନୁ କପି ସୈନ୍ୟ ଘେନିଣ ଅଇଲା 

ଗଜସମ କୋଟି କୋଟି ଅଛନ୍ତି ମର୍କଟ ।

ବିବିଧ ବର୍ଣ୍ଣରେ ହୋଇଛନ୍ତି ସେ ପ୍ରକଟ ।

ବଳ  କଳିବାକୁ ନ ଦିଶିଲାକ ଉପାୟେ ।

କିସ୍କିନ୍ଧ୍ୟାରୁ ଲାଗିଛନ୍ତି ସିନ୍ଧୁକୂଳଯାଏ ।

ଶୁଣି ଚାର ମୁଖରୁ ବାରତା ଲଙ୍କେଶ୍ୱର ।

ବୋଲେ ବିଶି ଶୁଖାଇଲା ତା ଦଶ ଅଧର ।




ଅଷ୍ଟାଦଶ ଛାନ୍ଦ

ରାଗ-ସିନ୍ଧୁକାମୋଦୀ ନନ୍ଦାବାଈ ଚଉତିଶା ବାଣୀ


ରାବଣକୁ ଦର୍ଶନ କରିବ ବେନିଜନ ରାମଙ୍କ ବୃତାନ୍ତ କହିଲେ ।

ବିଭୀଷଣ ଆମ୍ଭଙ୍କୁ ଚିହ୍ନି ବନ୍ଧନ କରି ରାମ ଛାମୁରେ ଉଭା କଲେ ସେ ।

ଆହେ ଦେବ ।  ସେ ଆମ୍ଭଙ୍କୁ ବନ୍ଧନୁ ଫେଇ ।

ଛାଡ଼ି ଦେଲେ । ସକଳ ସୈନ୍ୟନ୍ତ ଦେଖାଇ ।

ଭାଗ୍ୟବଳରେ ଆମ୍ଭେ ଜୀବନରେ ଅଇଲୁଁ ଚିହ୍ନିଲୁଁ ଯୁଥପତି ତହିଁ ଯେ ।

ଶୁଣି ତାଙ୍କ ବଚନ ନୃପତି ଦଶାନନ ସେ ବେନି ସଙ୍ଗେ ଘେନିଗଲା ।

ଉଠନ୍ତେ ମହାଭୟ କେବଳ ହେମମୟ ଉଚ୍ଚ ଜଗତୀ ଆରୋହିଲା ସେ ।

ଲଙ୍କପାଳ । ଦେଖିଲେ ରାମ କପିବଳ ।

ପୂରିଛନ୍ତି ।  ମହୀ ଆବର ବନାଚଳ ।

ସିନ୍ଧୁ କି କୂଳ ଲଙ୍ଘି ଆସଇ ମହାଜଳ ଅନାଇ ହୋଇଲା ତରଳ ସେ ।

ସାରଣକୁ ପୁଚ୍ଛଇ କହ ମୋତେ ଚିହ୍ନାଇ ଏମାନେ କେଉଁ କେଉଁ କପି ।

ଆମ୍ଭ ଲଙ୍କାକୁ ଚାହିଁ ତନୁରୁହ ଫୁଲାଇ ହେଉଛନ୍ତିତ ମହାକୋପୀ ଯେ ।

ହେ ସାରଣ । କହ ଏମାନଙ୍କର ନାମ ।

କେମନ୍ତେ ସେ ।  ଦେଖା ମୋତେ ଲକ୍ଷ୍ମଣ ରାମ ।

ବିପୁଳ ଶାଖାମୃଗମାନେ ଦିଶୁଅଛନ୍ତି ଗୋଟି ଗୋଟିକେ ଗଜସମ ସେ ।

ଶୁଣି କହେ ସାରଣ ଶୁଣ ଦେବ ରାବଣ ଲଙ୍କାକୁ ଚାହିଁ ଯେ ଗର୍ଜ୍ଜଇ ।

ବାନର ସେନାପତି ପବନପ୍ରାୟ ଗତି ଏହା ନାମ ନୀଳ ଅଟଇ ଯେ ।

ଆହେ ଦେବ ।  ଶତସହସ୍ରକୋଟି କପି ।

ଏହା ସଙ୍ଗ ।  କ୍ଷଣେ ନ ଛାଡ଼ନ୍ତି ଅଦ୍ୟାପି ।

ଦେଖ ଏ ଶତବଳ ଏହାର ଅଙ୍ଗବଳ ବନ ଗିରି-ଅଛନ୍ତି ବ୍ୟାପି ଯେ ।

ବିଶ୍ୱକର୍ମାର ବାଳ ଉଭା ହୋଇଛି ନଳ ଏହି ସାଗରେ କଲା ସ୍ଥଳ ।

ଏହାର କର ଲାଗି ସେତୁ ହୋଇଲା ଦେବ ଅଇଲେ ଋକ୍ଷ କପିବଳ ଯେ ।

		 ଏ ପୃଷ୍ଠାଟି ୩ ଜାନୁଆରୀ ୨୦୨୩ ଦିନ ୧୭:୪୮ ବେଳେ ବଦଳାଯାଇଥିଲା ।
	ଏହି ଲେଖା  କ୍ରିଏଟିଭ କମନ୍ସ ଆଟ୍ରିବୁସନ/ସେଆର ଏଲାଇକ ଲାଇସେନ୍ସରେ ରଖାଯାଇଛି;
ଆହୁରି କିଛି ନୀତି ମଧ୍ୟ ଥାଇପାରେ ।
ଅଧିକ ଜାଣିବା ପାଇଁ ବ୍ୟବହାର କରିବାର ନିୟମ ସବୁ ଦେଖନ୍ତୁ ।

